
MINTAQALARNI 
INVЕSTITSION 
JOZIBADORLIGINI 
TARAQQIYOT STRATЕGIYASIGA 
TA’SIRINI STATISTIK 
BAHOLASH
Nuriddinov Zufar Akbarovich
Kadrlar malakasini oshirish va statistik tadqiqotlar institutining mustaqil 
izlanuvchisi, iqtisodiyot fanlari bo‘yicha falsafa doktori (PhD)

Annotatsiуa: Ushbu maqola mintaqalarni investitsion jozibadorligini taraqqiyot strategiyasiga ta’sirini statistik baholashga 
yo‘naltirilgan hamda tadqiqot natijasida ilmiy va amaliy tavsiyalar taklif etilgan. Natijada, mintaqalarni investitsion joziba-
dorlik ko‘rsatkichlari statistik tahlil qilinib, ularni taraqqiyot strategiyasiga ta’siri baholangan. Bunda, mintaqalar iqtisodiyo-
tining rivojlanishini investitsion jozibadorlikka bog‘liqligini ekonometrik modellari taklif qilingan.
Kalit so‘zlar: statistik indikatorlar, taraqqiyot strategiyasi, statistik baholash, iqtisodiy indekslar, investitsion jozibadorlik, 
ekonometrik model.
Abstraсt: This article is focused on the statistical assessment of the influence of investment attractiveness of regions on 
the development strategy and offers scientific and practical recommendations as a result of the research. As a result, the 
indicators of investment attractiveness of regions were statistically analyzed and their impact on the development strategy 
was evaluated. In this case, econometric models of the dependence of regional economic development on investment 
attractiveness were proposed.
Keу words: statistical indicators, development strategy, statistical evaluation, economic indices, investment attractive-
ness, econometric model.
Аннотация: Данная статья посвящена статистической оценке влияния инвестиционной привлекательности реги-
онов на стратегию развития и предлагает научно-практические рекомендации по результатам исследования. В 
результате статистически проанализированы показатели инвестиционной привлекательности регионов и оценено 
их влияние на стратегию развития. При этом были предложены эконометрические модели зависимости регио-
нального экономического развития от инвестиционной привлекательности.
Ключевые слова: статистические показатели, стратегия развития, статистическая оценка, экономические показа-
тели, инвестиционная привлекательность, эконометрическая модель.

K I R I S H
Jahon tajribasi shuni ko‘rsatadiki, mamlakat va uning mintaqalariga investitsiyalarni jalb qilish hamda ularni 

rag‘batlantirish vositasi sifatida soliq siyosati qo‘llaniladi. Mamlakatlar sarmoyadorlarni ustuvor tarmoq yoki 
mintaqalarga jalb qilish uchun turli moliyaviy imtiyozlarga tayanadi. So‘nggi o‘n yillikda dunyo bo‘ylab qabul 
qilingan soliqqa oid investitsiya siyosati chora-tadbirlari tahlili shuni ko‘rsatadiki, soliq ta’tillari va pasaytirilgan 
korporativ daromad solig‘i kabi foydaga asoslangan rag‘batlantirishlar tez-tez uchraydigan va keng tarqalgan 
hisoblanadi.

Dunyoda 2021-yilda global to‘g‘ridan to‘g‘ri xorijiy investitsiyalar oqimi 2020-yili pandemiyadan oldingi 
darajaga qaytgan va 1,58 trillion dollarni tashkil etgan bo‘lib [1], bu COVID-19 pandemiyasi paytidan 64 foizga 
ko‘pdir. Bu davrda, transchegaraviy bitimlar va xalqaro loyihalarni moliyalashtirish kuchli bo‘ldi, ular moliyalash-
tirish shartlari asosida infratuzilmani rag‘batlantirdi. Biroq sanoatda yashil maydon investitsiyalarining tiklanishi, 
ayniqsa, rivojlanayotgan mamlakatlarda zaifligicha qolmoqda.

Ushbu jahonning iqtisodiy ko‘rsatkichlariga hamohang ravishda mamlakatimizning iqtisodiy ko‘rsatkichla-
rining o‘zgarish darajasida pandemiyaning ta’siri yuqori bo‘ldi. Ayniqsa, 2020-yilda Respublikada asosiy kapi-
talga o‘zlashtirilgan investitsiyalarning o‘sish sur’ati 95,6 foizni, ya’ni 2019-yilga nisbatan 42,5 va 2023-yilga 
nisbatan 26,5 foiz bandga kamaygan [2].

SMamlakatimizda 2017-2021-yillarda xalqaro investitsiyalarning oqimi keskin ko‘payib bordi va o‘sish dara-

jasi tezlashib ketdi. Buning asosiy sabablaridan biri, Mamlakatimiz Prezidenti hamda Hukumat tomonidan olib 
borilgan oqilona siyosat va har bir soha hamda tarmoqlar kesimida qabul qilingan normativ-huquqiy hujjatlar 
doirasida belgilab berilgan aniq va puxta vazifalarning bajarilishi natijasi sifatida ko‘rsatish mumkin.

Ammo, mamlakatga kiritilgan investitsiyalarning jozibadorligi, ularning samaradorligi va iqtisodiyotning 
o‘sishiga qo‘shgan hissasini ko‘rsatuvchi tadqiqotlar, tahliliy materiallar hamda ko‘p omilli ekonometrik tahlillarni 
o‘tkazishni talab qiladi, bu kabi omillar tadqiqotning dolzarbligini ko‘rsatadi.

M A V Z U G A  O I D  A D A B I Y O T L A R  T A H L I L I
Mintaqalarni investitsion jozibadorligini taraqqiyot strategiyasiga ta’sirini statistik baholashdagi metodologik 

jihatlarining nazariy hamda uslubiy tomonlarini tadqiq qilish jarayonida bir qator Xorij mamlakatlari, Mustaqil 
Davlatlar Hamdo‘stligi mamlakatlari hamda Mamlakatimiz olimlari olib borgan tadqiqotlarni o‘rgandik.

Buyuk Britaniya olimlari tomonidan Qirollik muhandislik akademiyasida olib borilgan tadqiqotlaridagi xulo-
salardan birida, Buyuk Britaniyada ko‘plab innovatsion aktivlar mavjud, ushbu aktivlarni Hukumat uzoq mud-
datli istiqbolda investitsion muhitni yaratadigan, samarali harakat qilish imkonini beradigan umumiy, barqaror 
va strategik siyosatni ta’minlashdan iborat, deb aytilgan [3].

Yao Pang, Yan-cheng Fan va Xiang Hung kabi olimlarning tadqiqotlarida iqtisodiyot uchun korxonalarning 
ilmiy-tadqiqot investitsiyalarini va ilmiy-tadqiqot ishlanmalarini rag‘batlantirishni oshirish lozimligi hamda ularni 
statistik baholash metodlari berilgan [4].

T.M. Longhini, J.M. Kavalsanti, S.L. Borges va B.P. Ferreira kabi olimlar, tarmoqlarning sof sotish hajmiga 
ijobiy ta’sir ko‘rsatadigan innovatsiyalarga investitsiyalar – bu mashina va uskunalarni sotib olish, shuningdek, 
texnik tayyorgarlik va sanoat loyihalarini ishlab chiqish deb baholashgan [5].

D. Klement tomonidan olib borilgan tadqiqotlarda, iqtisodchilar innovatsion investitsiyalarning samarador-
likka ta’sirini statistik baholash metodologiyasi ustida ishlashlari lozimligi haqida aytib o‘tgan [6].

I.A. Mandich va A.V. Bikovalar tomonidan yozilgan risolada yuqori texnologiyali korxonalarning innovat-
sion-investitsion rivojlanishining muammoli nuqtalarini statistik baholashlar natijasida ko‘rsatib bergan [7].

D.X. Shadiyeva iqtisodiyot fanlari bo‘yicha falsafa doktorlik ishini “Milliy iqtisodiyotning innovatsion rivojla-
nishini investitsiyalashning nazariy asoslarini takomillashtirish” mavzusida qilib, bunda innovatsion-investitsion 
rivojlanishning nazariy asoslari yoritib berilgan [8].

Z.A. Nuriddinov va P.B. Isamuxamedova ilmiy izlanishlaridan “Harakatlar strategiyasi: vazifalar, statistik 
tahlillar va natijalar” nomli maqolasida Harakatlar strategiyasining iqtisodiyotni rivojlantirish va liberallashtirish 
yo‘nalishida qo‘yilgan maqsad va vazifallarning holati statistik tahlil qilinib erishilgan natijalar yoritilgan hamda 
takliflar ishlab chiqilgan [9].

Yuqorida qayd etilgan va boshqa ilmiy tadqiqot ishlarda mamlakat va mintaqalarning investitsion jozibador-
ligi, samaradorligi hamda ularning natijadorligining tadqiqi olib borilgan. Ammo, mamlakatimizda mintaqalarni 
investitsion jozibadorligini taraqqiyot strategiyasiga ta’siri statistik jihatdan chuqur baholanmaganligi hamda 
ular bo‘yicha investitsion muhit reytingi yuritilmasligi tadqiqot ishini dolzarbligini ko‘rsatadi.

M E T O D  V A  M A T E R I A L L A R
Mintaqalar iqtisodiyotiga kiritilayotgan investitsiyalarning jozibadorligi tarmoqlarning ko‘rsatkichi hamda 

aholining yashash tarziga ta’siri qanday darajada bo‘layotganligini statistik baholash maqsadida ekonometri-
kaning ctrukturaviy tenglamalarni modellashtirish (Structural equation models (SEM)) modeli orqali amalga 
oshiramiz.

Strukturaviy tenglamani modellashtirish (structural equation models (SEM)) yoki tenglamalar sistemasi 
ko‘rinishidagi ekonometrik modellar orqali korrelyatsiyasini o‘rganib chiqish mintaqalar iqtisodiyotining tarmoq-
larida investitsiyaning samaradoriligini statistik baholash mukammal model sifatida taklif qilamiz. Strukturaviy 
tenglamani modellashtirish tushunchasi – bu statistik ma’lumotlarni moslashtiradigan turli xil matematik mod-
ellar, kompyuter algoritmlari va statistik usullarning jamlanmasini anglatadi.

Strukturaviy tenglamani modellashtirish qo‘llanila boshlangan davrda ko‘pincha ijtimoiy fanlarda qo‘llanilgan. 
Bunda kuzatilgan va tasodifiy o‘zgaruvchilar o‘rtasidagi munosabatlarni tahlil qilish imkonini beradi. Bu model 
natijasida mintaqalar iqtisodiyotining tarmoq ko‘rsatkichlarining o‘sish darajasini ijobiy tomonga o‘zgartiradigan 
xulosalarni amaliyotga implementatsiya qilish yaxshi natijalarni berishi isbotlandi.

Strukturaviy tenglamani modellashtirishda omillar sifatida quyidagi ko‘rsatkichlar tanlab olindi.

■ Yalpi hududiy mahsulotning o‘sish sur’atlari (YGDP(GR)(1)), foizda

■ Sanoat mahsuloti ishlab chiqarishning o‘sish sur’ati (YIP(GR)(2)), foizda



T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S

398 https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T 2024-yil, mart.  № 3-son.

■ Xizmatlar hajmining o‘sish sur’atlari (YS(GR)(3)), foizda

■ Qishloq, o‘rmon va baliqchilik xo‘jaligi mahsulot(xizmat)larining o‘sish sur’ati (YAFF(GR)(4)), foizda

■ Asosiy kapitalga o‘zlashtirilgan investitsiyalarning o‘sish sur’ati (XCI(GR)), foizda.

Ushbu sanab o‘tilgan omillar orqali strukturaviy tenglamani modellashtirishning matematik ifodasini tuzib 
oldik, agar bunda bir tenglamaning natijaviy o‘zgaruvchisi (u) boshqa tenglamada (x) omil singari qatnashsa, u 
holda rekursiv tenglamalar sistemasi ko‘rinishidagi quydagi matematik ifodani tuzish mumkin:

Ushbu sistemada har bir tenglamadagi natijaviy belgi (u)lar oxirgi tenglamada omil belgilar sifatida qat-
nashadilar. Bu tenglamalar sistemasida har bir tenglama mustaqil tenglama sifatida qaraladi. Aslida teng-
lamalarning har biri regressiya tenglamalari bo‘lib, ularning parametrlarini aniqlash uchun eng kichik kvadratlar 
usuli qo‘llaniladi.

I V.  T A H L I L  V A  N A T I J A L A R
Oxirgi yillarda mintaqalarga kiritilgan investitsiya hajmining oshganligi statistik tahlillarda ko‘rish mumkin. 

Ya’ni 2017-2021-yillarda Respublikada asosiy kapitalga o‘zlashtirilgan investitsiyalar 2,1 barobarga oshgan 
bo‘lsa, 2012–2016-yilllarda bu ko‘rsatkich 1,5 barobarni tashkil qilgan. Ushbu ko‘rsatkich o‘zgarishini mint-
aqalar kesimida quyidagi diagrammada ko‘rish mumkin.

1-rasm: Mintaqalarda asosiy kapitalga o‘zlashtirilgan investitsiyalarning o‘zgarish darajasi, barobar [10]

Ushbu rasmdan ko‘rinib turibdiki, 2012–2016-yillarga nisbatan 2017–2021-yillarda asosiy kapitalga 
o‘zlashtirilgan investitsiyalarning o‘sish darajasi eng yuqori bo‘lgan viloyatlar Jizzax 3,6 barobar (2012–2016-yil-
larda 1,4 barobar), Sirdaryo 3,4 barobar (1,1 barobar), Surxondaryo 3,0 barobar (1,5 barobar), Toshkent 2,9 
barobar (1,1 barobar) va boshqalar, o‘sish darajasi past bo‘lgan Qoraqalpog‘iston Respublikasi 0,8 barobar 
(2,1 barobar) hamda Qashqadaryo viloyati 1,1 barobarni (1,7 barobar) tashkil qilgan.

Ammo, mintaqalardagi investitsiya hajmlarining keskin oshishi tarmoqlar rivojlanishiga ta’sirini strukturaviy 
tenglamani modellashtirishning matematik ifodasi hamda tegishli amallarni maxsus statistik dastur, ya’ni STATA 
paketi orqali omillarning bog‘liqligi bo‘yicha har bir mintaqa kesimida tadqiqot olib boriladi.

Quyidagi 2-rasmda mintaqalar kesimida strukturaviy tenglamani ekonometrik modellarining grafikasi kelti-
rilgan, unga ko‘ra mintaqada qaysi tarmoqlarga investitsiyalar ta’sirining o‘zgarishi yuqori bo‘lganligini ko‘ramiz.

Ushbu modellarning natijasiga qarab, ya’ni har bir tarmoqqa kiritilgan investitsiyalarning ta’siri tomonidan 
mintaqalar 6 guruhga ajratildi. Bu guruhlar mintaqalarga kiritilgan investitsiyalarning sanoat, xizmat va qishloq 
xo‘jaligi sohalardagi ijobiy yoki salbiy ta’siriga qarab ajratildi hamda quyidagi mulohazalar shakllantirildi.

Xususan, qishloq xo‘jaligi sohasida o‘z mablag‘lari hisobidan yoki chet el investorlarini jalb qilgan holda 
investitsiya kiritish xaritasini shakllantirish lozim. Ushbu xaritada har bir viloyatning tumanlari kesimida ularning 
salohiyatidan kelib chiqib investitsiya jalb qilish yo‘nalishlarini ishlab chiqish zarur, bundan tashqari xaritada 
risklarning oldini olish bo‘yicha ko‘rsatmalar ishlab chiqish lozim.

Xizmatlar tarmog‘ini yanada rivojlantirish maqsadida o‘z mablag‘lari hisobidan investitsiya kiritish tarmoq-
ning rivojlanishiga ta’sirini ko‘proq ko‘rsatishi aniqlandi.

Qoraqalpog‘iston Respublikasi Andijon viloyati Buxoro viloyati

Jizzax viloyati Qashqadaryo viloyati Navoiy viloyati

Namangan viloyati Samarqand viloyati Surxondaryo viloyati

Sirdaryo viloyati Toshkent viloyati Farg‘ona viloyati

Xorazm viloyati Toshkent shahri O‘zbekiston Respublikasi

2-rasm: Mintaqalar kesimida SEM modelining ko‘rinishi

Sanoat tarmoqlarini rivojantirishga investitsiyalarni yanada oshirib, yalpi qo‘shilgan qiymat zanjirini hosil 
qiladigan ishlab chiqarishni kengroq yo‘lga qo‘yish maqsadga muvofiq. Bu esa, o‘z navbatida viloyat va uning 
subyektlari iqtisodiyotini yanada rivojlantirishga xizmat qiladi.

Ekonometrik modellar asosida olingan natijalar shuni ko‘rsatadiki, davlat tomonidan ajratiladigan investitsi-
yalarni sohalarga yo‘naltirishni bosqichma-bosqich kamaytirib borish zarurligini anglatadi.

Xalqaro kapital va investitsiyalar oqimining ko‘payishi ko‘p jihatdan quyidagi vazifalarni muvaffaqiyatli 
amalga oshirishga bog‘liq bo‘ladi.

Birinchidan, qonun ustuvorligini, xususiy mulk dahlsizligini ta’minlash, raqobatbardoshlikni oshirish orqali 
xususiy va to‘g‘ridan to‘g‘ri xorijiy investitsiyalar hajmini samarali oshirishga qaratilgan sa’y-harakatlarni jam-
lagan holda “davlat – asosiy investor” amaliyotidan bosqichma-bosqich voz kechish, davlatning iqtisodiyotdagi 
rolini pasaytirish va investitsiyalar samaradorligini oshirish.

Ikkinchidan, agrar sohada yer munosabatlarining huquqiy asoslarini mustahkamlash, tadbirkorlik faoliya-
tini tashkil etish va yuritish, tadbirkorlar uchun yer ajratish va mulkiy huquqlarni ta’minlash sohasidagi mavjud 
muammolarni hal etish.

Uchinchidan, davlat korxonalari va tijorat banklarini tarkibiy o‘zgartirish va xususiylashtirish bo‘yicha cho-
ra-tadbirlarni kuchaytirish.

To‘rtinchidan, elektr energiya bozorini liberallashtirish va iqtisodiyot tarmoqlari, shuningdek, boshqa infra-
tuzilma obyektlarini energiya bilan ta’minlashni yaxshilash.

Beshinchidan, tijorat bank tizimini isloh qilish, xususiy sug‘urta va kapital bozorini rivojlantirish.

Oltinchidan, pudrat ishlari bozorini shakllantirish, tender savdolarining shaffofligini ta’minlash, qurilish tash-
kilotlarini modernizatsiya qilish va ularning harakatchanligini oshirish.

V.  X U L O S A  V A  T A V S I YA L A R
O‘rganilgan davr mobaynida mamlakatda asosiy kapitalga o‘zlashtirilgan investitsiyalar o‘sish sur’atining 

bir birlikka oshishi, sanoat mahsulotlari ishlab chiqarishining o‘sish sur’atini 0,115 birlikka, xizmatlar hajmining 
o‘sish sur’atini 0,093 birlikka oshganligi hamda qishloq xo‘jaligi mahsulotlari o‘sish sur’atini 0,058 birlikka 
kamaytirgan.

Shuningdek, respublikaning yalpi ichki mahsulotiga tarmoqlarning bog‘liqlik darajasi ijobiy, ya’ni sanoat mah-
sulotlarining o‘sish sur’ati bir birlikka oshsa yalpi ichki mahsulotning o‘sish sur’ati 0,373 birlikka, xizmatlarning 
o‘sish sur’ati bir birlikka oshsa yalpi ichki mahsulotning o‘sish sur’ati 0,132 birlikka hamda qishloq xo‘jaligi mah-
sulotlari o‘sish sur’ati bir birlikka oshsa yalpi ichki mahsulotning o‘sish sur’ati 0,394 birlikka oshishi aniqlandi.

Bu esa, tarmoqlarga jalb qilingan investitsiyalarning jozibadorligi mamlakatning yalpi ichki mahsulotiga 
qo‘shimcha qo‘shilgan qiymat yaratishini anglatadi.

Yuqoridagi xulosalardan kelib chiqib quyidagilar taklif qilinadi:

● davlat, xususiy va xorijiy investitsiyalarni teng ulushlarda jalb qilish orqali strategik jihatdan yirik va 
yuqori texnologiyalarga asoslangan investitsiya loyihalarini qurish, ular foydalanishga topshirilgandan 
so‘ng ushbu obyektlardagi davlat ulushini bozor narxlarida sotish;

● respublika hududlaridagi investitsiyaviy nomutanosiblikni qisqartirish, hududlar uchun investitsiyaviy 
standartlarni joriy qilish, har bir hududning investitsiyaviy jozibadorligini o‘rtacha yaqin ko‘rsatkichga 
olib kelish;

● barcha tuman (shahar)larni o‘z ichiga olgan “Raqamli xarita” platformasini ishga tushirish va unda quyi-
dagi imkoniyatlarni nazarda tutish:

● har bir tuman (shahar) infratuzilmasi (yo‘l va ko‘chalar soni va uzunligi, asfaltli, qumli va b.), elektr, 
ichimlik suvi va gaz bilan ta’minlanganlik darajasi;

● ijtimoiy obyektlar holati (shifoxona, poliklinika, maktablar va b.);

● tuman (shahar)da hokimligi va boshqa davlat organlari vakolati doirasiga kiradigan masalalar (obyekt-
 lar);

● jismoniy va yuridik shaxslar tomonidan haqiqatga to‘g‘ri kelmaydigan ma’lumotlar ustidan shikoyat 
berish imkoniyati.

“Hududlarning investitsiya muxiti milliy reytingi”ni takomillashtirish bo‘yicha normativ-huquqiy hujjat loyi-
hasini ishlab chiqish. Bunda quyidagilarni nazarda tutish:

● har 3-yilda bir marotaba budjet parametrlarini shakllantirishda shahar va tumanlarning toifasini reyting 
natijalaridan kelib chiqib qayta ko‘rib chiqish;

● reyting tizimini raqamlashtirish;

S● reytingni shakllantirishda ijtimoiy-iqtisodiy rivojlanish, tadbirkorlik rivojlanish darajasi, investitsiya muhiti 

hamda hududlarning o‘sish nuqtalariga ta’sir qiladigan ko‘rsatkichlarni kiritish.

Yuqorida taklif qilingan yo‘nalishlarda ishlarni jadal ravishda olib borish mintaqalarni investitsion siyosatini 
takomillashtirishga hamda uning jozibadorligini oshirishga yordam beradi.

